ոչ պաշտոնական թարգմանություն

Նախագիծ

ԱՐՁԱՆԱԳՐՈւԹՅՈւՆ

ԱՊՀ մասնակից պետությունների ընդհանուր էլկտրաէներգետիկական շուկայի ձևավորման փուլերի մասին

Սույն արձանագրության մասնակից պետությունների կառավարությունները, այսուհետ` Կողմեր,
ղեկավարվելով 1998 թվականի նոյեմբերի 25-ի` Անկախ Պետությունների Համագործակցության մասնակից պետությունների էլեկտաէներգետիկական համակարգերի զուգահեռ աշխատանքի ապահովման մասին պայմանագրով, 2005 թվականի նոյեմբերի 25-ի` ԱՊՀ կառավարությունների ղեկավար խորհրդի որոշմամբ հաստատված Անկախ Պետությունների Համագործակցության մասնակից պետությունների ընդհանուր էլկտրաէներգետիկական շուկայի ձևավորման մասին հայեցակարգով և 2007 թվականի մայիսի 25-ի` Անկախ Պետությունների Համագործակցության մասնակից պետությունների ընդհանուր էլկտրաէներգետիկական շուկայի ձևավորման մասին համաձայնագրով,

ի նկատի ունենալով 2000 թվականի հունվարի 25-ի` Անկախ Պետությունների Համագործակցության մասնակից պետությունների էլեկտրաէներգիայի և հզորությունների տարանցման մասին համաձայնագիրը,

հաշվի առնելով 2007 թվականի նոյեմբերի 22-ի` Անկախ Պետությունների Համագործակցության մասնակից պետությունների մաքսային սահմաններով էլեկտրական էներգիայի փոխանցման ժամանակ մաքսային ընթացակարգերի ներդաշնակեցման մասին համաձայնագրի դրույթները և 2006 թվականի նոյեմբերի 
24-ի` Անկախ Պետությունների Համագործակցության մասնակից պետությունների միջպետական էլեկտրահաղորդման գծերով տեղափոխված էլեկտրաէներգիայի հաշվառման սարքերից ցուցմունքներ վերցնելու համար միասնական ժամանակ սահմանելու մասին ԱՊՀ կառավարությունների ղեկավար խորհրդի որոշումը,

համաձայնեցին ներքոնշյալի մասին,

Հոդված 1


Սույն Արձանագրությունը կնքվել է ԱՊՀ մասնակից պետությունների ընդհանուր էլկտրաէներգետիկական շուկայի ձևավորման փուլերի սահմանման և 2007 թվականի մայիսի 25-ի` Անկախ Պետությունների Համագործակցության մասնակից պետությունների ընդհանուր էլկտրաէներգետիկական շուկայի ձևավորման մասին համաձայնագրի շրջանակներում դրա ձևավորման 1-ին փուլում էլեկտրաէներգիայի անդրսահմանային առևտրի իրականացման համար հիմնական մոտեցումները սահմանելու նպատակով:

Հոդված 2


Կողմերը սահմանում են ԱՊՀ մասնակից պետությունների ընդհանուր էլեկտրաէներգետիկական շուկայի ձևավորման հետևյալ փուլերը և դրանց առանձնահատկությունները.


Փուլ 1


Ընթացաշրջան 1. Երկկողմ անդրսահմանային առևտուր:


Էլեկտրական էներգիայի, հզորությունների (պահեստային հզորությունների)  առք-վաճառք` համաձայն անդրսահմանային առևտրի ընդհանուր սկզբունքների, այդ թվում նաև երրորդ երկրների տարածքով, ԱՊՀ մասնակից պետությունների էլեկտրաէներգետիկական այն սուբյեկտների միջև կնքված երկկողմ պայմանագրերի հիման վրա, որոնք իրենց ազգային օրենսդրության համաձայն էլեկտրաէներգիայի արտահանման/ներմուծման գործարքներ իրականացնելու իրավունք են ստացել:

Ընթացաշրջան 2. Փոխադարձ մասնակցություն սպոտային շուկաներում (կանխիկ գործարքի շուկաներ):
Անդրսահմանային առևտուր ԱՊՀ մյուս մասնակից պետությունների սպոտային շուկաներում (կանխիկ գործարքի շուկաներ) ԱՊՀ մասնակից պետությունների այն սուբյեկտների հետ մասնակցելու իրավունքով, որոնք իրենց պետությունների օրենսդրությունների համաձայն էլեկտրաէներգիայի արտահանման/ներմուծման գործարքներ իրականացնելու իրավունք են ստացել:

Փուլ 2
Ընթացաշրջան 1. Էլեկտրական էներգիայի տարածաշրջանային շուկա (ազգային էլեկտրաէներգետիկական շուկաների համակարգված աշխատանք):

Էլեկտրաէներգիայի անդրսահմանային առևտուր ԱՊՀ մասնակից պետությունների սպոտային շուկաների (կանխիկ գործարքի շուկաներ) և րող շուկաների (երկու և ավելի պետությունների շուկաներ) ինտեգրման տարրերով:

Էլեկտրաէներգիայի առևտուրն իրականացվում է այնպիսի պայմաններում, երբ առկա են` մրցունակ ազգային էլեկտրաէներգետիկական շուկա, որը համակարգվում է օպերատիվ-դիսպետչերական կառավարման և էլեկտրաէներգիայի աճուրդների կազմակերպման ոլորտում մասնագիտացված ազգային համակարգային/ցանցային և առևտրային օպերատորների կողմից. միասնական հաշվարկային մոդել (կամ կատարվում է ազգային մոդելների համակարգում) և ֆինանսական հաշվառման համակարգեր, որոնք համաձայնեցված են ԱՊՀ մասնակից պետությունների էներգահամակարգերի համակարգային և առևտրային օպերատորների հետ:

Ընթացաշրջան 2. Էլեկտրաէներգիայի և համակարգային ծառայությունների տարածաշրջանային շուկա:

Ազգային էլեկտրաէներգետիկական շուկաների, այդ թվում` համակարգային ծառայությունների աշխատանքների համակարգում: 

Փուլ 3. ԱՊՀ մասնակից պետությունների ընդհանուր էլեկտրաէներգետիկական շուկա

Ընդհանուր էլեկտրաէներգետիկական շուկայի ստեղծում` ամբողջովին իրականացնելով 2005 թվականի նոյեմբերի 25-ի ԱՊՀ կառավարությունների ղեկավար խորհրդի որոշմամբ հաստատված Անկախ Պետությունների Համագործակցության մասնակից պետությունների ընդհանուր էլեկտրաէներգետիկական շուկայի ձևավորման մասին հայեցակարգի դրույթները, ներառյալ համապատասխան տարածաշրջանային (ազգային) կառուցվածքների ստեղծումը և էլեկտրաէներգետիկ բոլոր սուբյեկտների համար միասնական կանոնների մշակումը` որպես ԱՊՀ մասնակից պետությունների ընդհանուր էլեկտրաէներգետիկական շուկայի կանոններ:

Հոդված 3

ԱՊՀ մասնակից պետությունների ընդհանուր էլեկտրաէներգետիկական շուկան գործում է Անկախ Պետությունների Համագործակցության նորմատիվաիրավական ակտերի համաձայն, որոնք մշակվել են յուրաքանչյուր փուլի շրջանակներում:

Հոդված 4

Փուլ 1-ի ընթացաշրջան 1-ի անդրսահմանային առևտուրն իրականացվում է համաձայն ԱՊՀ մասնակից պետությունների էլեկտրաէներգիայի անդրսահմանային առևտրի ընդհանուր սկզբունքների, որոնք հանդիսանում են սույն Արձանագրության անբաժանելի մասը:

Հոդված 5

Կողմերը միջոցներ կձեռնարկեն ազգային օրենսդրությունը սույն Արձանագրության հետ համապատասխանեցնելու համար:

Հոդված 6

Կողմերը սահմանում են, որ սույն Արձանագրության իրականացման իրավասու մարմիններ են հանդիսանում Կողմերի կողմից 2007 թվականի մայիսի 25-ի` Անկախ Պետությունների Համագործակցության մասնակից պետությունների ընդհանուր էլկտրաէներգետիկական շուկայի ձևավորման մասին համաձայնագրի համաձայն նշանակված մարմինները:

Հոդված 7

Սույն Արձանագրությունը չի շոշափում յուրաքանչյուր Կողմի այն իրավունքները և պարտականությունները, որոնք բխում են այլ միջազգային պայմանագրերից, որոնց  մասնակիցն է այդ Կողմը:
Հոդված 8
Սույն Արձանագրության կիրառման և մեկնաբանման հետ կապված վիճելի հարցերը լուծվում են շահագրգիռ Կողմերի միջև` խորհրդակցությունների և բանակցությունների կամ Կողմերի փոխհամաձայնությամբ այլ գործընթացի միջոցով:

Հոդված 9
Սույն Արձանագրությունն ուժի մեջ է մտնում այն ստորագրած Կողմերի` ուժի մեջ մտնելու համար անհրաժեշտ ներպետական ընթացակարգերի իրականացման մասին երրորդ ծանուցումն ավանդապահին ի պահ փոխանցելու օրվանից:

Կողմերի համար, որոնք իրենց ներպետական ընթացակարգերն ավելի ուշ են իրականացրել, Արձանագրությունն ուժի մեջ է մտնում համապատասխան ծանուցագիրն ավանդապահին ի պահ հանձնելու օրվանից:
Հոդված 10
Սույն Արձանագրությունն ուժի մեջ մտնելուց հետո բաց է ցանկացած պետության միանալու համար` այդ միանալու մասին փաստաթղթերն ավանդապահին փոխանցելու միջոցով:
ԱՊՀ մասնակից պետության համար սույն Արձանագրությունն ուժի մեջ է մտնում միանալու մասին փաստաթղթերն ավանդապահի ստանալու օրվանից 30 օր անց:

Պետության համար, որը ԱՊՀ մասնակից պետություն չէ, սույն Արձանագրությունն ուժի մեջ է մտնում այն ստորագրած կամ նրան միացած պետությունների կողմից նման միացման վերաբերյալ համաձայնություն տալու մասին վերջին ծանուցումն ավանդապահի ստանալու օրվանից 30 օրը լրանալուց հետո: 

Հոդված 11
Ըստ Կողմերի փոխադարձ համաձայնության` սույն Արձանագրությունում կարող են կատարվել փոփոխություններ և լրացումներ, որոնք ձևակերպվում են սույն Արձանագրության անբաժանելի մասը կազմող առանձին արձանագրություններով և ուժի մեջ են մտնում սույն Արձանագրության ուժի մեջ մտնելու համար նախատեսված կարգով:

Հոդված 12
Սույն Արձանագրությունը կնքվում է անորոշ ժամկետով:

Յուրաքանչյուր Կողմ կարող է դուրս գալ սույն Արձանագրությունից` այդ մասին ավանդապահին գրավոր ծանուցում ուղարկելով ոչ ուշ, քան դուրս գալու ամսաթվից      12 ամիս առաջ, և կատարելով բոլոր պարտավորությունները, որոնք առաջացել են սույն Արձանագրության ներքո: 

Կատարված  է 

քաղաքում 

 թվականի ------- -ին, մեկ բնօրինակով, ռուսերեն լեզվով: Բնօրինակը պահվում է Անկախ Պետությունների Համագործակցության գործադիր կոմիտեում, որը սույն Արձանագրությունն ստորագրած յուրաքանչյուր պետությանը կուղարկի դրա վավերացված պատճենը:

Ադրբեջանի Հանրապետության կառավարության կողմից
Հայաստանի Հանրապետության կառավարության կողմից 

Բելառուսի Հանրապետության կառավարության կողմից
Ղազախստանի Հանրապետության կառավարության կողմից
Ղրղզստանի Հանրապետության կառավարության կողմից
Մոլդովայի Հանրապետության կառավարության կողմից
Ռուսաստանի Դաշնության կառավարության կողմից
Տաջիկստանի Հանրապետության կառավարության կողմից
Թուրքմենստանի կառավարության կողմից
Ուզբեկստանի Հանրապետության կառավարության կողմից
Ուկրաինայի կառավարության կողմից
ոչ պաշտոնական թարգմանություն

Նախագիծ


Հավելված

թվականի                       -ի              
ԱՊՀ մասնակից պետությունների ընդհանուր 
էլեկտրաէներգետիկական շուկայի 
ձևավորման փուլերի մասին
արձանագրության
ԸՆԴՀԱՆՈւՐ ՍԿԶԲՈւՆՔՆԵՐ

ԱՊՀ մասնակից պետություններում էլեկտրաէներգիայի
 անդրսահմանային առևտրի վերաբերյալ
(ԱՊՀ մասնակից պետությունների ընդհանուր էլեկտրաէներգետիկական շուկայի 
ձևավորման փուլ 1, ընթացաշրջան 1)
Սույն փաստաթղթի նպատակն է սահմանել ԱՊՀ մասնակից պետություններում էլեկտրաէներգիայի անդրսահմանային առևտրի ընդհանուր սկզբունքները ԱՊՀ մասնակից պետությունների էլեկտրաէներգետիկական շուկաների մրցակցության զարգացման պայմաններում` հաշվի առնելով ԱՊՀ մասնակից պետությունների ընդհանուր էլեկտրաէներգետիկական շուկայի (ԱՊՀ ԸԷՇ) ձևավորման փուլ 1, 
ընթացաշրջան 1-ում ազգային էլեկտրաէներգետիկական շուկաների առանձնահատկությունները:

1. Մեկնաբանություններ

Համակարգային օպերատոր – կազմակերպություն, որն իրականացնում է ազգային էներգահամակարգի կենտրոնացված օպերատիվ-դիսպետչերական վերահսկում` ազգային էներգահամակարգերի գործառնության հուսալիության, էլեկտրաէներգիայի որակի, արտադրության և սպառման հաշվեկշռի, այլ երկրների էներգահամակարգերի հետ զուգահեռ ռեժիմում աշխատանքների համակարգման համար սահմանված պարամետրերն ապահովելու նպատակով: Համաձայն ԱՊՀ մասնակից պետությունների ազգային օրենսդրությունների` համակարգային օպերատորի գործառույթները կարող են իրականացվել մեկ կամ մի քանի իրավասու կազմակերպությունների* կողմից,  

ցանցային օպերատոր – կազմակերպություն, որն իրականացնում է պետության ազգային էլեկտրական ցանցի շահագործմանը պատրաստ լինելու համար տեխնիկական սպասարկման և պահպանման աշխատանքները, ինչպես նաև այդ ցանցի սարքավորումների և միջպետական ցանցերին էլեկտրաէներգիայի փոխանցման օպերատիվ համակարգումը:

Պետությունների ազգային օրենսդրություններից կախված համակարգային օպերատորի և ցանցային օպերատորի գործառույթները կարող են համատեղված լինել մեկ կազմակերպչական համակարգում:

էլեկտրաէներգիայի մեծածախ վաճառքի օպերատոր – կազմակերպություն, որը էլեկտրաէներգիայի վաճառքի գնի և ծավալի սահմանման ոլորտում ծառայություններ է մատուցում/տրամադրում բորսաների և/կամ կազմակերպված առևտրի սկզբունքների հիման վրա,

անդրսահմանային առևտուր - էլեկտրաէներգիայի, հզորությունների (պահուստների)  առք-վաճառք համաձայն Անդրսահմանային առևտրի ընդհանուր սկզբունքների, այդ թվում նաև երրորդ երկրների տարածքով` ԱՊՀ մասնակից պետությունների էլեկտրաէներգետիկական այն սուբյեկտների միջև կնքված երկկողմ պայմանագրերի հիման վրա, որոնք իրենց ազգային օրենսդրության համաձայն էլեկտրաէներգիայի արտահանման/ներմուծման գործարքներ իրականացնելու իրավունք են ստացել:

 ցանցային ծառայություններ – էլեկտրաէներգետիկ սուբյեկտներին և էլեկտրաէներգիայի առանձին սպառողներին տրամադրվող ծառայություններ, որոնք անհրաժեշտ են էլեկտրաէներգետիկական համակարգի հուսալի աշխատանքի, այդ թվում հաճախականության և ակտիվ հզորության, լարման և ռեակտիվ հզորության փոխհոսքերի կարգավորման, վթարների առաջացման և զարգացման կանխարգելման, ինչպես նաև վթարներից հետո համակարգերի նորմալ ռեժիմի վերականգնումն ապահովելու համար,  

արտահանման-ներմուծման կտրվածքների թողունակություն (թույլատրելի առավելագույն փոխհոսքը) – էլեկտրական հզորության առավելագույն մեծություն, որը հնարավոր է փոխանցել կտրվածքներով` չխախտելով հուսալի գործարկման համար սահմանված պարամետրերը և ազգային ու հարակից էներգահամակարգերի աշխատանքի կայունության ապահովման չափորոշիչները,   

պահուստային թողունակություն – համակարգային օպերատորների կողմից սահմանված առավելագույն թույլատրելի փոխհոսքի մաս, որը չի օգտագործվում թողունակության աճուրդների ընթացքում բաշխման համար: Օգտագործվում է զուգահեռ աշխատանքի շրջանակներում էներգահամակարգերի կարգավորման համար, 

տնօրինվող թողունակություն – արտահանման-ներմուծման կտրվածքի թողունակության (թույլատրելի առավելագույն փոխհոսքով) և պահուստային թողունակության տարբերությունն է,

ազատ թողունակություն – թողունակության այն մասը, որն աճուրդի է հանվում արտահանման-ներմուծման կտրվածքների բաշխման համար, 

արտահանման-ներմուծման կտրվածքների սահմանափակ թողունակություն – միջպետական փոխհոսքը սահմանափակող գործողություն` արտահանման-ներմուծման կտրվածքների թողունակությունը չգերազանցելու համար,

թողունակության լոտ /խորաչափ/ – ազատ թողունակության համար սահմանված մեծություն, որն աճուրդի է հանվում արտահանման-ներմուծման կտրվածքների օգտագործման իրավուքների բաշխման համար և արտահայտվում է ՄՎտ-ով,

աճուրդի օպերատոր – կազմակերպություն, որի վրա դրվում է արտահանման-ներմուծման կտրվածքների օգտագործման իրավունքների բաշխման աճուրդի անցկացման գործառույթները,

համակարգված ակնհայտ աճուրդ -  թողունակության լոտերի որոշակի քանակի ձեռք բերման համար անդրսահմանային մասնակիցների գնային հայտերի մրցակցային ընտրություն, որն իրականացվում է երկու կամ ավելի համակարգային օպերատորների և աճուրդի օպերատորի փոխգործակցությամբ,

ֆինանսական ապահովում – ֆինանսական ապահովում, որը տրամադրում է աճուրդի մասնակիցը համապատասխան աճուրդում (տարեկան, ամսեկան, օրական) իր մասնակցությունն ապահովելու համար,

սինխրոն գոտի – սինխրոն աշխատող բոլոր էներգահամակարգերի միավորում (օրինակ` ԱՊՀ մասնակից պետությունների և Բալթյան երկրների),

ազգային էներգահամակարգ (էներգահամակարգ) - ԱՊՀ ԸԷՇ մասնակից պետության էլեկտրաէներգետիկական համակարգ,

միջպետական կտրվածք(ներ)/արտահանման-ներմուծման կտրվածք(ներ) -  երկու և ավելի պետությունների էներգահակամարգերի (էներգահամակարգերի մասերի) միջև էլեկտրահաղորդման գծերի ամբողջություն,
էլեկտրաէներգիայի միջպետական առաքումներ – էլեկտրաէներգիայի մեծությունների հանրահաշվական գումարը, որը, համաձայն արտահանման ներմուծման բոլոր առևտրային պայմանագրերի, մատակարարվում է հարակից երկու էներգահամակարգերի միջև, ինչպես նաև մի երկրի էներգահամակարգից մեկ ուրիշ երկրի էներգահակարգ` տարանցում կատարելով երրորդ երկրի էներգահամակարգի միջոցով,

միջպետական փոխհոսք – էլեկտրաէներգիայի (հզորության) փոխհոսքերի հանրահաշվական գումարը` կատարված միջպետական կտրվածքների/արտահանման-ներմուծման կտրվածքների կազմում գտնվող էլեկտրահաղորդման գծերի միջոցով, 

միջպետական փոխհոսքերի սալդո – բոլոր հարակից էներգահամակարգերի միջպետական փոխհոսքերի հանրահաշվային գումարը,
ժամային շեղում - ըստ ժամերի միջպետական փոխհոսքերի կամ միջպետական փոխհոսքի** միջև փաստացի սալդոյի արժեքի և պլանավորված սալդոյի արժեքի տարբերությունը,
չկանխամտածված շեղում – ժամային շեղում, որն առաջացել է կարգավորման համակարգերի թերությունների պատճառով, համակարգային օպերատորների (կախված ազգային օրենսդրությունից` այլ իրավասու կազմակերպությունների) կողմից սահմանված առավելագույն մեծության սահմաններում,
տրանզիտեր/տարանցող (տարանցման/փոխանցման/փոխադրման ծառայություններ իրականացնող) – ԱՊՀ մասնակից պետության ցանցային օպերատոր, որը պայմանագրի/պայմանագրերի հիման վրա ԱՊՀ մասնակից պետությունների տնտեսվարող սուբյեկտներին տրամադրում է  տարանցման/փոխանցման/փոխադրման ծառայություններ:
2. Անդրսահմանային առևտրի մասնակիցներ
Անդրսահմանային առևտրի մասնակիցներ են հանդիսանում կազմակերպությունները, որոնք ազգային օրենսդրության համաձայն` էլեկտրաէներգետիկայի ոլորտում արտաքին առևտրային գործարքներ  իրականացնելու թույլտվություն ունեն, ինչպես նաև ապահովում են ԱՊՀ ԸԷՇ-ի գործունեությունը, այդ թվում.

առևտրային հարաբերությունների մասնակիցները`
էլեկտրաէներգիա արտադրողները կամ նրանց ներկայացուցիչները` ներառյալ արտադրող ընկերությունները,
էլեկտրաէներգիա սպառողները կամ նրանց ներկայացուցիչները, որոնք իրականացնում են էլեկտրաէներգիայի գնում սեփական օգտագործման նպատակով,

մատակարարներ, որոնք իրականացնում են էլեկտրաէներգիայի մեծածախ գնում այն վերավաճառելու նպատակով,

համակարգային օպերատորներ և/կամ ցանցային օպերատորներ, որոնք իրականացնում են էլեկտրաէներգիայի ծավալների առք/վաճառք տեխնոլոգիական կորուստների փոխհատուցումն ապահովելու համար բալանսավորման և կարգավորման նպատակով, ինչպես նաև ԱՊՀ ԸԷՇ համապատասխան մասնակից պետության օրենսդրությամբ նախատեսված այլ նպատակների համար,

ենթակառուցվածքային կազմակերպություններ`

ցանցային օպերատորներ,

համակարգային օպերատորներ,

էլեկտրաէներգիայի մեծածախ առևտուր կազմակերպողներ: 
3. Էլեկտրաէներգիայի և հզորությունների անդրսահմանային փոխհոսքերի հաշվառման համակարգերի կազմակերպում

3.1. ԱՊՀ մասնակից պետությունների համակարգային/ցանցային օպերատորները յուրաքանչյուր սահմանի համար սահմանում և միմյանց հետ համաձայնեցնում են միջպետական կտրվածքները/արտահանման-ներմուծման կտրվածքները (կտրվածքում ընդգրկված գծերի ցանկը):

3.2. Համակարգային/ցանցային օպերատորները ապահովում են միջպետական կտրվածքների/արտահանման-ներմուծման կտրվածքների զինումը առևտրային հաշվառման համակարգերով, որոնց միջոցով կարելի է հսկողություն սահմանել և իրականացնել  հզորության և էլեկտրաէներգիայի հաշվառում միջպետական էլեկտրաhաղորդման գծերի վրա` պայմանով, որ հաշվառումների միջև ընդմիջումը չի գերազանցի մեկ ժամը:

3.3. Համակարգային/ցանցային օպերատորները յուրաքանչյուր միջպետական էլեկտրահաղորդման գծի վրա սահմանում են հաշվառման կետեր միջպետական փոխոսքերի վերահսկումը և հաշվառումն իրականացնելու նպատակով:

3.4. Համակարգային/ցանցային օպերատորները համաձայնեցնում են հաշվառման կետերում տեղակայված չափող սարքերի ցանկը: Նման կետերում տեղակայված առևտրային հաշվառման սարքերի ցուցմունքների հիման վրա որոշվում է միջպետական կտրվածքներով տեղափոխված էլեկտրաէներգիայի ծավալը, ինչպես նաև` միջպետական փաստացի և պլանավորված փոխհոսքերի սալդոյի շեղումների չափը:

3.5. Առևտրային հաշվառման տվյալները վերցնելու, փոխանակելու,  համաձայնեցնելու և հաշվառման ակտերը ձևակերպելու կարգն իրականացվում է հարակից պետությունների համակարգային/ցանցային օպերատորների միջև կնքված հաշվառման կազմակերպման մասին համաձայնագրերում և այլ համաձայնեցված փաստաթղթերում ամրագրված պայմանների հիման վրա:

4. Առևտրային գործողությունների տեսակներ

4.1. Անդրսահմանային առևտրի մասնակիցները հնարավորություն ունեն էլեկտրաէներգիայի և պահուստային հզորության առք-վաճառքի երկկողմ պայմանագրեր կնքել, որոնց պայմանները սահմանվում և համաձայնեցվում են Կողմերի միջև առանձին-առանձին: Այդ պայմանագրերը պետք է ներառեն դրույթներ, որոնք ապահովում են հաջորդող օրերի դիսպետչերական ժամանակացույցի ձևավորման համար պահանջվող տեղեկատվության տրամադրումը:

Դա նշանակում է, որ երկկողմ պայմանագրերի կողմերը պետք է որոշակի սահմանված ժամանակահատվածի ընթացքում տեղեկացնեն ազգային էներգահամակարգի համակարգային/ցանցային օպերատորներին յուրաքանչյուր ժամվա ընթացքում մատակարարված կամ սպառված էլեկտրաէներգիայի ծավալների մասին:

4.2. Մատակարարումները դիսպետչերական ժամանակացույցում ներառելու համար արտահանման-ներմուծման պայմանագրի կողմերը պետք է ներկայացնեն արտահանման-ներմուծման կտրվածքների բավարար ծավալի թողունակություն օգտագործելու իրավունքներ արտահանման-ներմուծման պայմանագրերով սահմանված էլեկտրաէներգիայի փոխանցումն իրականացնելու համար` նպատակ ունենալով մի պետության էներգահամակարգի հանգույցից, որտեղ գտնվում է վաճառողը (որտեղ վաճառողի էլեկտրաէներգիան մատակարարվում է ցանցին), էլեկտրաէներգիան փոխանցել դեպի մեկ այլ պետության էներգահամակարգի հանգույց, որտեղ գտնվում է գնորդը (որտեղ նախատեսված է էլեկտրաէներգիայի սպառումը): Այդ ուղին կարող է ներառել մեկից ավելի սահման, այսինքն` արտահանման-ներմուծման մեկից ավելի կտրվածք, եթե առք-վաճառքն իրականացվում է ոչ սահմանակից պետություններ հանդիսացող մասնակիցների միջև:

4.3. Սույն Ընդհանուր սկզբունքներն ընդունելուց առաջ կնքված արտահանման-ներմուծման (արտաքին առևտրային) բոլոր պայմանագրերը պետք է համապատասխանեցնել սույն Ընդհանուր սկզբունքների դրույթներին` փոխհամաձայնեցված անցումային ժամանակահատվածի ընթացքում:

4.4. Անդրսահմանային առևտրի մասնակիցներն իրավունք ունեն կնքել էլեկտրաէներգիայի արտահանման-ներմուծման պայմանագրեր` հաշվի առնելով էլեկտրաէներգիայի տարանցումը/փոխանցումը/փոխադրումը ԱՊՀ մասնակից պետությունների կամ այլ պետությունների էներգահամակարգերի միջոցով` այն իրականացնելով այդ պետությունների էներգահամակարգերի միջոցով էլեկտրաէներգիայի տարանցման/փոխանցման/փոխադրման համար տեխնիկական հնարավորությունների սահմաններում, ինչպես նաև կարգավորելով արտահանման-ներմուծման կտրվածքների թողունակության ներդաշնակ առք-վաճառքի հարցերը:
5. Արտահանման-ներմուծման կտրվածքների թողունակության հաշվառումը և բաշխումը
5.1. Արտահանման-ներմուծման կտրվածքների թողունակության բաշխումը
5.1.1. Արտահանման-ներմուծման միջպետական կտրվածքների թողունակության բաշխումն իրականացվում է` օգտագործելով մասնագիտացված մեխանիզմներ:

5.1.2. Արտահանման-ներմուծման օգտագործման համար իրավունքների բաշխման մասնագիտացված մեխանիզմները պարտադիր չեն այն կտրվածքների համար, որտեղ երկար ժամանակահատվածի համար կանխատեսված է ծանրաբեռնվածության բացակայում` հաշվի առնելով Կողմերի արտահանման-ներմուծման ներուժը:

Համապատասխան պայմանավորվածությունների և կոորդինացման անհրաժեշտ մակարդակի առկայության դեպքում դիտարկվում է միջպետական կտրվածքների օգտագործման համար իրավունքների համատեղ բաշխման հնարավորությունը: Այդ դեպքում վաճառքից ստացված հասույթը բաշխվում է էներգահամակարգերի միջև նախապես համաձայնեցրած կարգով:

5.1.3. Արտահանման-ներմուծման կտրվածքների թողունակության օգտագործման համար իրավունքները, որոնք սահմանվել են արտահանման-ներմուծման (արտաքին առևտրի) նախկինում կնքված պայմանագրերի, ինչպես նաև տեխնիկական համաձայնագրերի (զուգահեռ աշխատանքի մասին պայմանագրեր) հիման վրա, վերաբաշխման ենթակա չեն համաձայնեցված անցումային ժամանակահատվածի ընթացքում:

5.1.4.  Արտահանման-ներմուծման կտրվածքների բաշխված թողունակության մեծությունը` արտահայտված ՄՎտ-ով, անդրսահմանային առևտրի մասնակիցներին իրավունք է տալիս այդ կտրվածքի միջոցով արտահանել/ներմուծել համապատասխան ծավալի էլեկտրաէներգիա:

5.1.5.  Արտահանման-ներմուծման կտրվածքների թողունակության օգտագործման իրավունքը բաշխվում է ըստ տարիների, ամիսների և օրերի յուրաքանչյուր ուղղության համար:

5.1.6. Պետություններում որոշվում է կազմակերպություն, որը պատասխանատու է արտահանման-ներմուծման կտրվածքների թողունակության օգտագործման իրավունքի բաշխումը կազմակերպելու համար: Ընդ որում, պետք է սերտ համակարգում ապահովվի նման կազմակերպության և համապատասխան համակարգային/ցանցային օպերատորների միջև, եթե այդ գործառույթներն անմիջականորեն չեն դրվելու նրանց վրա:

5.2. Արտահանման-ներմուծման կտրվածքների թողունակության հաշվարկը (որոշումը)

5.2.1. Կողմերի համակարգային/ցանցային օպերատորները սահմանում են  թողունակության մեծության որոշման և համաձայնեցման ընթացակարգերը, միջպետական մատակարարումների և էլեկտրաէներգիայի փոխհոսքերի պլանավորման փուլում սահմանված կարգով` արտահանման-ներմուծման կտրվածքների տնօրինվող թողունակությունը և ազատ թողունակությունը, կատարում են անհրաժեշտ հետազոտությունները (հաշվարկներ), համաձայնեցնում են նման հաշվարկների արդյունքները:  
5.2.2. Տնօրինված թողունակությունը ըստ օրերի, ամիսների և տարիների հաշվարկվում է արտահանման-ներմուծման այն բոլոր կտրվածքների համար, որոնցով  կատարվում է թողունակության բաշխումը:

5.2.3. Համակարգային/ցանցային օպերատորներն աճուրդի օպերատորին են ներկայացնում դիտարկվող յուրաքանչյուր ժամանակահատվածի համար տնօրինած թողունակության մեծությունների վերջնական հաշվարկների արդյունքները, որոնք աճուրդի օպերատորը հրապարակում է ինտերնետ ցանցի իր պաշտոնական էլեկտրոնային կայքում:

5.2.4.  Համակարգային/ցանցային օպերատորները տեղեկացնում են այլ էներգահամակարգերի համակարգային օպերատորներին ցանկացած պարամետրի փոփոխության մասին, որը կարող է ազդել միջպետական կտրվածքների արտահանման-ներմուծման կտրվածքների թողունակության վրա, տնօրինած թողունակության վերահաշվարկի կատարման համար:   

5.3. Աճուրդի ժամանակ արտահանման-ներմուծման կտրվածքների թողունակության իրավունքների բաշխումը

5.3.1. Անդրսահմանային առևտրի մասնակիցների (կամ նրանց ներկայացուցիչների) միջև բաշխման ենթակա են պետության էներգահամակարգի ամեն մի սահմանում յուրաքանչյուր կտրվածքի համար արտահանման-ներմուծման թողունակության օգտագործման իրավունքները: Արտահանման-ներմուծման թողունակության օգտագործման համար իրավունքների բաշխումն իրականացվում է աճուրդի ընթացքում գնորդների կողմից ներկայացված գնային հայտերի մրցակցային ընտրության միջոցով: 

5.3.2. Պետության էներգահամակարգերի համար սահմանվում է մեկ միասնական մարմին (աճուրդի օպերատոր), որի վրա դրվում է աճուրդի անցկացման գործառույթները:

5.3.3. Համապատասխան պայմանավորվածությունների և համակարգման պահանջվող մակարդակի առկայության դեպքում դիտարկվում է երկուսից ավել պետությունների էներգահամակարգերի միջև արտահանման-ներմուծման կտրվածքների թողունակության օգտագործման իրավունքների բաշխման համար աճուրդի մեկ օպերատորի նշանակման հնարավորությունը:

5.3.4. Աճուրդի օպերատորը պարտադիր կերպով նախապես ինտերնետային ցանցի իր պաշտոնական էլեկտրոնային կայքում հրապարակում է աճուրդների անցկացման օրերն ամեն մի ժամանակահատվածի (տարի, ամիս, օր) համար:
Աճուրդի օպերատորը պարտադիր կերպով նախապես հրապարակում է գնային հայտերի ներկայացման ժամանակահատվածը, որի ընթացքում դրանք գործող են: 

5.3.5. Արտահանման-ներմուծման կտրվածքների թողունակության օգտագործման իրավունքներն առաջարկվում են աճուրդի օպերատորի կողմից թողունակության լոտերի տեսքով, որոնք չափվում են ՄՎտ-ով:

5.3.6. Արտահանման-ներմուծման կտրվածքների թողունակության օգտագործման իրավունքների բաշխման աճուրդին մասնակցելու համար պարտադիր պայման է հանդիսանում անդրսահմանային առևտրի մասնակցի կողմից աճուրդի օպերատորի հետ փոխհամաձայնեցված ֆինանսական ապահովման ձևավորումը` թողունակության լոտերի առավելագույն քանակը սահմանելու համար, որը մասնակիցը կարող է ձեռք բերել համապատասխան աճուրդի ընթացքում (տարի, ամիս, օր):

5.3.7. Արտահանման-ներմուծման կտրվածքների թողունակության օգտագործման իրավունք ձեռք բերելու համար էլեկտրաէներգիայի արտահանման-ներմուծման պայմանագրի մասնակիցները պետք է աճուրդի օպերատորի առևտրային համակարգին ներկայացնեն համապատասխան ժամանակահատվածի յուրաքանչյուր ժամի համար արտահանման-ներմուծման կտրվածքների համապատասխան ծավալի թողունակության օգտագործման իրավունք ձեռք բերելու մեկ կամ մի քանի գնային հայտեր (բայց ոչ ավել, քան թողունակության լոտերի քանակն է):

5.3.8. Արտահանման-ներմուծման կտրվածքների թողունակության օգտագործման իրավունքի կարգավորող/հավասարակշռող/՞ գինը սահմանվում է հետևյալ պայմանների համաձայն`

կարգավորող գինը թողունակության բաշխման բոլոր ծավալների համար նույնն է,

արտահանման-ներմուծման կտրվածքների թողունակության օգտագործման իրավունքի գնորդի համար կարգավորող գինը չի կարող ավելի բարձր լինել, քան այն գինը, որը նա նշել է գնման հայտում,

կարգավորող գինը զրո է, եթե պահանջվող մեծության թողունակության գումարն ավելի ցածր է, քան ազատ թողունակությունը (այսինքն` պահանջվող բոլոր մեծությունների թողունակության բոլոր գնային հայտերն ամբողջովին բավարարված են),

կարգավորող գինը հավասար է ներկայացված գնային հայտերից ամենացածր գնին, որոնց միջև բաշխված են եղել ազատ թողունակության սահմաններում թողունակության լոտերը, եթե թողունակության պահանջվող գումարն ավելի բարձր է, քան ազատ թողունակությունը:

5.3.9. Թողունակության իրավունքի հաշվառման նպատակով արտահանման-ներմուծման կտրվածքների թողունակության աճուրդի օպերատորը վարում է համապատասխան գրանցում, որն ապահովում է յուրաքանչյուր օրվա յուրաքանչյուր ժամի համար թողունակության օգտագործման իրավունքի բաշխումը, փոխհոսքերի ուղղությունների հաշվառումը և իրավունքների վերագրանցման/վերաբաշխման հնարավորությունը:

Աճուրդի օպերատորը պարտավոր է ինտերնետային ցանցի իր պաշտոնական էլեկտրոնային կայքում հրապարակել անցկացված յուրաքանչյուր աճուրդի արդյունքները: Արդյունքներում պետք է ներառված լինեն աճուրդի կարգավորող գինը, ինչպես նաև բաշխված լոտերի քանակը:

5.3.10. Թողունակության  օգտագործման իրավունքները, որոնք բաշխվել են տարեկան և ամսական աճուրդների ընթացքում և չեն օգտագործվել համապատասխան մասնակիցների կողմից, կարող են կրկին բաշխվել օրական աճուրդների միջոցով կամ անդրսահմանային առևտրի մասնակիցների երկկողմ պայմանագրերի հիման վրա վերավաճառվել տնօրինողներին:

5.3.11. Որևէ ժամվա ընթացքում արտահանման-ներմուծման   կտրվածքների թողունակության սահմանափակման դեպքում թողունակության  օգտագործման իրավունքներ ունեցող բոլոր մասնակիցների – թողունակության լոտերի սեփականատերերի իրավունքներն այդ ժամին սահմանափակվում են առաջացած սահմանափակման համամասնությամբ:

Եթե սահմանափակումն առաջացել է էներգահամակարգի հուսալի գործառնությունն ապահովելու նպատակով, թողունակության լոտերի տնօրինողները – մասնակիցները, որոնց իրավունքները սահմանափակվել են, թողունակության իրավունքի ձեռք բերման համար արդեն կատարած վճարումների փոխհատուցման (վերադարձի)  իրավունք ունեն:
5.3.12. Համատեղ աճուրդի ժամանակ թողունակությունն օգտագործելու իրավունքի վաճառքից ստացված հասույթը բաշխվում է էներգահամակարգերի միջև` նախապես փոխհամաձայնեցված կարգով:

6. Միջպետական մատակարարումների և էլեկտրաէներգիայի փոխհոսքերի ժամանակացույցի պլանավորումը
6.1. Պլանավորման նպատակն է սահմանել էլեկտրաէներգիայի միջպետական մատակարարումների իրականացման հնարավորությունները` չխախտելով ազգային էներգահամակարգերի և սինխրոն գոտիների բնականոն աշխատանքային ռեժիմը, այդ թվում չծանրաբեռնելով ներքին և միջպետական կտրվածքները:

6.2. Էլեկտրական էներգիայի միջպետական փոխհոսքերի պլանավորումն իրականացնում են համակարգային օպերատորները երկկողմ/բազմակողմ, երկարաժամկետ (տարի, ամիս) և կարճաժամկետ (օրեր, ժամ) ժամանակահատվածներում ըստ ժամերի ներկայացված ծավալներով` արտահանման-ներմուծման պայմանագրերով սահմանված էլեկտրական էներգիայի մատակարարումների հիման վրա:
Պլանավորումն իրականացնելիս հաշվի են առնվում արտադրող և էլեկտրացանցային սարքավորումների վերանորոգումները, արտահանման-ներմուծման կտրվածքներում և ազգային էներգահամակարգերի կտրվածքներում հսկողության տակ գտնվող կտրվածքներում հզորության թույլատրելի փոխհոսքերի առավելագույն արժեքները: 
6.3. Էլեկտրաէներգիայի միջպետական մատակարարումների ազդեցության դեպքում, որոնք իրականացվում են երկու պետությունների էներգահամակարգերի միջպետական փոխհոսքերը այլ էներգահամակարգերին միացնող միջպետական կտրվածքների միջոցով, համակարգային օպերատորներն իրականացնում են էլեկտրական էներգիայի միջպետական փոխհոսքերի ժամանակացույցերի համակարգված պլանավորում` ընդհանուր հաշվարկային մոդելի հիման վրա: 

6.4. Համակարգային/ցանցային օպերատորները փոխհամաձայնեցնում են միջպետական էլեկտրահաղորդման գծերի և ներքին գծերի այն անջատումների գրաֆիկները, որոնք ազդում են միջպետական փոխհոսքերի առավելագույն թույլատրելի մեծությունների վրա:

6.5. Նախնական դիսպետչերական ժամանակացույցում մատակարարումների համապատասխան ծավալները ներառելու համար արտահանման-ներմուծման պայմանագրերի մասնակիցները պարտավոր են նախապես համապատասխան էներգահամակարգերի համակարգային օպերատորներին տեղեկացնել կնքված պայմանագրերի համաձայն ըստ ժամերի պլանավորված մատակարարումների ծավալների մասին` նախապես ներկայացնելով բավարար ծավալի թողունակություն օգտագործելու իրավունքի հավաստումը:

6.6. Պլանավորման ընթացակարգի իրականացման արդյունքում համակարգային/ցանցային օպերատորները մեկ օր առաջ կազմում և համաձայնեցնում են ժամային կտրվածքով միջպետական փոխհոսքերի սալդոյի գրաֆիկները, որոնք պարտադիր են իրականացման համար: Միջպետական փոխհոսքերի սալդոյի համաձայնեցված գրաֆիկներից շեղումները կարգավորվում են սույն Ընդհանուր սկզբունքների 7-րդ բաժնում սահմանված դրույթներով:  

6.7. Համակարգային/ցանցային օպերատորները պետք է տեղեկացնեն արտահանման-ներմուծման պայմանագրերի մասնակիցներին այն մատակարարումների պլանավորված ծավալները փոփոխելու անհրաժեշտության մասին, որոնք առաջացել են միջպետական փոխհոսքերի սալդոյի գրաֆիկների համաձայնեցված փոփոխությունների հետևանքով:

7. Էլեկտրաէներգիայի միջպետական փոխհոսքերի համաձայնեցված ծավալներից շեղումների կարգավորումը 
7.1. Յուրաքանչյուր էներգահամակարգի համակարգային/ցանցային օպերատորը պարտավոր է միջոցներ ձեռնարկել ժամային կտրվածքով միջպետական փոխհոսքերի կամ էլեկտրաէներգիայի միջպետական փոխհոսքերի սալդոյի գրաֆիկների կատարումն ապահովելու համար:

7.2. Միջպետական փոխհոսքերի ռեժիմի կատարման հիման վրա համակարգային/ցանցային օպերատորները վարում են միջպետական փոխհոսքերի կամ էլեկտրաէներգիայի միջպետական փոխհոսքերի պլանավորված սալդոյից փաստացի սալդոյի շեղումների հաշվառում` ըստ ժամերի:

7.3. Համակարգային/ցանցային օպերատորները սահմանում են միջպետական փոխհոսքերի կամ էլեկտրաէներգիայի միջպետական փոխհոսքերի պլանավորված սալդոյից փաստացի սալդոյի շեղումների ծավալների համաձայնեցման համակարգման ընթացակարգը: Համակարգային/ցանցային օպերատորները կամ ըստ ազգային օրենսդրության` այլ իրավասու կազմակերպությունները մշակում են մեխանիզմներ միջպետական փոխհոսքերի շեղումների կարգավորման համար, այդ թվում նաև` ֆինանսական հիմունքներով:

7.4. Յուրաքանչյուր էներգահամակարգում նշանակվում է իրավասու կազմակերպություն, որը պատասխանատու է այլ էներգահակարգերի համապատասխան իրավասու կազմակերպության հետ ժամային շեղումները (այդ թվում նաև` ֆինանսական) կարգավորելու համար:

Իրավասու կազմակերպությունները փոխհաշվարկներ են իրականացնում միջպետական փոխհոսքերի փաստացի սալդոյի շեղումների փոխհատուցման նպատակով` համաձայն սույն Ընդհանուր սկզբունքների 7.3. ենթակետի:  

7.5. Միջպետական փոխհոսքերի կամ միջպետական էլեկտրաէներգիայի փոխհոսքերի սալդոյի համաձայնեցված մեծությունները պահպանելու համար համակարգային/ցանցային օպերատորները (կախված ազգային օրեսդրությունից` այլ իրավասու կազմակերպությունները) ազգային էներգահամակարգերում ապահովում են էլեկտրաէներգիայի մատակարարումների պլանավորած և փաստացի ծավալների միջև շեղումների համար կարգավորման մեխանիզմների գործարկումը, այդ թվում նաև կարգավորող շուկաներում: Իրավասու մարմիններն արտահանման-ներմուծման կտրվածքներում շեղումների կարգավորման համար կրած ծախսերը փոխհատուցում են նմանատիպ մեխանիզմների շրջանակներում:

7.6. Էներգահամակարգերում շեղումների ֆինանսական կարգավորման դեպքում, որտեղ կայուն կերպով գործում են կարգավորող շուկաները և ներդրված են շեղումների կարգավորման և դրանց հաշվառման մեխանիզմները, էլեկտրաէներգիայի կարգավորող գինը, որն օգտագործվում է միջպետական փոխհոսքերի շեղումների կարգավորման նպատակով, ձևավորվում է այն գնի հիման վրա, որն օգտագործվում է ներքին կարգավորող շուկաներում:

Այն էներգահամակարգերի համար, որտեղ չեն գործում հավասարակշռող շուկաները և ներդրված չեն շեղումների կարգավորման և դրանց հաշվառման մեխանիզմները, էլեկտրաէներգիայի կարգավորող գինը, որն օգտագործվել է միջպետական փոխհոսքերի շեղումների կարգավորման նպատակով, սահմանվում է էներգահամակարգում էլեկտրաէներգիայի արտադրության ծախսերի մարժայի հիման վրա:

7.7. Էներգահամակարգերի համակարգային/ցանցային օպերատորները (ըստ ազգային օրեսդրության` այլ իրավասու կազմակերպությունները) համաձայնեցնում են միջպետական փոխհոսքերի չկանխամտածված շեղումների պարամետրերը և սահմանային ծավալները:

Համակարգային/ցանցային օպերատորները վերլուծում են առաջացած շեղումների բնույթը և չկանխամտածված շեղումների ծավալների ավելացման դեպքում միջպետական փոխհոսքերի գրաֆիկների կատարման համար խթանող միջոցներ են կիրառում:

8. ԱՊՀ մասնակից պետությունների էներգահամակարգերի միջոցով էլեկտրական էներգիայի տարանցման/փոխանցման/տեղափոխման հետ կապված ծախսերի փոխհատուցում
8.1. ԱՊՀ մասնակից պետությունների էներգահամակարգերի համակարգային/ցանցային օպերատորներն ապահովում են էլեկտրական ցանցերի տեխնիկական հնարավորությունների սահմաններում ազգային էներգահակամարգերի տեխնոլոգիական ենթակառուցվածքներին անխտրական թույլտվության պայմաններ` հաշվի առնելով էլեկտրամատակարարման ներքին սպառման համար դրանց օգտագործման առաջնահերթությունը:
8.2. Անդրսահմանային առևտրի մասնակիցներն էլեկտրական էներգիայի տարանցման/փոխանցման/տեղափոխման համար ԱՊՀ մասնակից պետությունների էներգահամակարգերի տեխնոլոգիական ենթակառուցվածքներն օգտագործելու դեպքում պարտավոր են փոխհատուցել այդ գործընթացի իրականացման համար տվյալ էներգահամակարգի կրած ծախսերը:

8.3. Էլեկտրական էներգիայի քանակը, որը փոխանցվել է որպես տարանցվող, սահմանվում է հաշվետու ժամանակահատվածում` ըստ ժամերի, առևտրային հաշվառման սարքերի ցուցմունքների համաձայն, կիրառելով համակարգային/ցանցային օպերատորների միջև երկկողմ/բազմակողմ կարգով փոխհամաձայնեցված  մեթոդիկան:

8.4. Էլեկտրաէներգիայի տարանցման/փոխանցման/տեղափոխման արժեքը և վճարման կարգը սահմանվում է նորմատիվ փաստաթղթերի համաձայն, որոնք կանոնակարգում են ԱՊՀ մասնակից պետությունների էլեկտրական էներգիայի շուկայի գործարկումը:

Էլեկտրաէներգիայի տարանցման/փոխանցման/տեղափոխման ծառայությունների արժեքը սահմանելու համար կարող են հաշվի առնել հետևյալ ծախսերը`

մշտական ծախսեր, որոնք կապված են ցանցերի շահագործման (օգտագործման) և էներգահամակարգերի աշխատանքների ռեժիմների կարգավարման ծախսերի հետ,

փոփոխական ծախսեր, որոնք կապված են կորուստների փոխհատուցման արժեքի և էլեկտրաէներգիայի տարանցմամբ/փոխանցմամբ/տեղափոխմամբ պայմանավորված հոսանքաբաշխման փոփոխությունների (ցանցային գերբեռնվածություն), ինչպես նաև լրացուցիչ ցանցային (օժանդակ) ծառայությունների արժեքի հետ:
*Որպես նմանատիպ կազմակերպություններ կարող են հանդիսանալ ցանցային օպերատորը, էլեկտրաէներգիայի մեծածախ վաճառքի օպերատորը և այլն:

**Այն դեպքերում, երբ երկու էներգահամակարգերը կամ էներգահակարգի երկու խմբերը կապված են միակ միջպետական կտրվածքով/արտահանման-ներմուծման կտրվածքով:

